
SIARAN MEDIA 
 
 

HARI LANDSKAP NEGARA 2026 (HLN 2026) PACU 

INDUSTRI LANDSKAP DAN KESEJAHTERAAN RAKYAT 
 
 

PUTRAJAYA, 29 Julai 2026 – Hari Landskap Negara (HLN) 2026 bakal 

menghimpunkan pelbagai pemain industri, agensi kerajaan dan masyarakat bagi 
memperkukuh pembangunan landskap lestari sebagai pemacu kesejahteraan rakyat 
serta ekonomi hijau negara. Majlis Pra-pelancaran HLN 2026 telah disempurnakan hari 
ini oleh YB Tuan Nga Kor Ming, Menteri Perumahan dan Kerajaan Tempatan. 
 
“Landskap bukan lagi sekadar elemen mencantikkan persekitaran, sebaliknya merupakan 
infrastruktur hijau yang menyumbang kepada kesejahteraan rakyat, mitigasi perubahan 
iklim dan pembangunan bandar mampan, kata YB Tuan Nga Kor Ming. 
 
Sambutan HLN 2026 ini merupakan sambutan kali yang ke-27 sejak penganjuran pertama 
pada 3 Mac 1998 di Taman Alam, Kuala Selangor. Sambutan HLN ini bertitik tolak dari 
Pelancaran Kempen Tanam Pokok (KTP) seluruh negara yang telah dijalankan pada 3 
Mac 1997 yang bertujuan menggalakkan penanaman pokok teduhan terutamanya di 
kawasan bandar.  
 
Sambutan HLN 2026 akan diadakan selama empat (4) hari bermula pada 06 Ogos 
sehingga 09 Ogos 2026 bertempat di Stadium Hang Jebat, Krubong, Melaka 
melibatkan kerjasama di antara Jabatan Landskap Negara (JLN) dengan Majlis 
Bandaraya Melaka Bersejarah (MBMB). Istimewanya pada tahun ini apabila julung kalinya 
Majlis Perasmian HLN 2026 dilaksanakan pada waktu malam dan bakal dirasmikan oleh 
Perdana Menteri, YAB Dato' Seri Anwar Ibrahim pada 7 Ogos 2026 (Jumaat). Sambutan 
ini dijangka menarik lebih 80,000 pengunjung. 
 
Bertemakan 'Landskap Lestari, Malaysia MADANI', HLN 2026 menonjolkan 
pendekatan holistik yang mengimbangi pemeliharaan ekosistem dengan pembangunan 
fizikal demi menjamin kelestarian alam sekitar. Pemilihan tema ini mencerminkan 
komitmen jitu KPKT dalam memperkasakan pembangunan landskap sebagai agenda 
nasional yang menyokong adaptasi perubahan iklim, pemuliharaan biodiversiti serta 
pengurangan kesan pulau haba bandar bagi membentuk persekitaran yang lebih hijau, 
selamat dan berdaya huni.  
 
Pendekatan ini bukan sahaja memperkukuh usaha penghijauan, malah mengangkat 
landskap sebagai aset strategik yang merangsang pelancongan berasaskan alam semula 
jadi, memperkukuh ekonomi hijau serta meningkatkan daya saing negara di peringkat 
antarabangsa. 
 
Dalam pada itu, industri landskap turut menjadi antara pemacu ekonomi negara 
dalam sektor perdagangan antarabangsa. Pada tahun lalu, Malaysia mencatatkan nilai 
eksport produk landskap sebanyak RM534.3 juta ke pelbagai destinasi, termasuk 
Singapura, Jepun, Australia, Amerika Syarikat dan lain-lain, di samping pembangunan 
infrastruktur hijau menerusi penyediaan sebanyak 217 Taman MADANI. 

Sehubungan itu, tema ini menjadi manifestasi iltizam KPKT untuk memastikan setiap 
inisiatif pembangunan landskap dilaksanakan secara mampan, inklusif dan berimpak 
tinggi, sekali gus mewujudkan persekitaran yang berkualiti, berdaya tahan serta mampu 
memenuhi keperluan generasi masa kini tanpa menjejaskan hak dan kesejahteraan 
generasi akan datang. Pendekatan ini selaras dengan aspirasi pembangunan mampan 
negara serta komitmen Malaysia dalam merealisasikan agenda kelestarian alam sekitar 
di peringkat global. 
 
HLN 2026 turut menjadi platform memperkukuh kerjasama antara kerajaan, pihak 
berkuasa tempatan, pemain industri, institusi akademik dan masyarakat dalam memacu 
inovasi landskap negara. Penganjuran ini dijangka memberi limpahan ekonomi kepada 
sektor pelancongan, hortikultur, nurseri, seni bina landskap serta perusahaan hijau 
tempatan. 
 
Sepanjang Sambutan HLN 2026 yang berlangsung selama 4 hari, pelbagai aktiviti dan 
pertandingan telah dirancang untuk memeriahkan lagi sambutan. Antaranya ialah 
pameran landskap, Larian HLN 2026, Dekorasi Cupcake, Kelas Terrarium, Pertandingan 
E-Sport, Pertandingan Mewarna untuk kanak-kanak, Pertandingan Ratu Kucing, 
Pembinaan Arca Kitar Semula, Pertandingan Booth Industri Terbaik, Laman PBT, Dialog 
Industri dan sebagainya lagi.  
 
Beberapa anugerah akan turut disampaikan seperti Anugerah rosa-sinensis, Anugerah 
Landskap bagi kategori Hotel / Resort, Sekolah Menengah / Rendah, Kampung Tradisi 
dan Kampung Baharu. Anugerah ini bertujuan mengiktiraf kecemerlangan reka bentuk 
landskap serta menggalakkan amalan landskap berkualiti dalam sektor awam dan 
swasta. 
 
Orang ramai dijemput hadir memeriahkan HLN 2026 yang berlangsung dari 6 hingga 9 
Ogos 2026 di Stadium Hang Jebat, Melaka. Pelbagai pengisian menarik menanti 
pengunjung daripada semua lapisan masyarakat. 
 
Majlis turut dihadiri oleh YB Datuk Hajah Aiman Athirah Binti Sabu, Timbalan Menteri 
Perumahan dan Kerajaan Tempatan, YBhg. Datuk Wira M Noor Azman Bin Taib, Ketua 
Setiausaha Kementerian Perumahan dan Kerajaan Tempatan, YBrs. Tuan Mansor bin 
Mohamad, Ketua Pengarah Jabatan Landskap Negara (JLN), YBhg. Datuk Hj. Shadan 
bin Hj. Othman, Datuk Bandar Majlis Melaka Bandaraya Bersejarah (MBMB), serta 
pegawai-pegawai tertinggi KPKT dan MBMB. 
 
KPKT berharap sambutan ini menjadi platform meningkatkan kesedaran masyarakat 
mengenai kepentingan landskap lestari dalam membentuk bandar yang hijau, berdaya 
tahan dan sejahtera. 
 
 
 

#MalaysiaMADANI 

#Kesejahteraan 

#StrongerTogether 

#DemiPertiwi 

#UnityInDiversity 

#RancakkanMADANI 
 

Kementerian Perumahan dan Kerajaan Tempatan (KPKT) terdiri daripada lapan (8) Jabatan/agensi kerajaan iaitu 1.Jabatan Bomba dan 
Penyelamat Malaysia, 2. Jabatan Perumahan Negara, 3. Jabatan Kerajaan Tempatan, 4. Jabatan Pengurusan Sisa Pepejal Negara, 5. 
PLANMalaysia, 6. Jabatan Landskap Negara, 7. Tribunal Perumahan dan Pengurusan Strata dan 8. Institut Latihan Perumahan dan Kerajaan 
Tempatan. Agensi lain di bawah KPKT ialah Solid Waste Corporation Malaysia (SWCorp), Urbanice Malaysia, Syarikat Perumahan Negara 
Berhad (SPNB) dan Perbadanan PR1MA Malaysia (PR1MA). 

